
                                                        Аннотация
     Балалар һәм яшүсмерләр тормышында уеннарның әһәмияте әйтеп бетергесез. Уеннар балаларда җитезлек, зирәклек сыйфатлары тәрбияли, физик яктан чыныктыра, ритмлы сүз, хәрәкәт, көй аша бала күңелендә иҗат хисе кабына. Рус балаларында татар теленә карата кызыксыну уятуда да уенның роле зур. Балалар бу вакытта үзләрен кыюрак тота башлыйлар; аларның, беренчедән, үз-үзләренә, икенчедән, үзләре янәшәсендәге кешеләргә ышанычлары арта.   
Шәхесне тәрбияләүдә уеннар.
Балага белем һәм тәрбия уеннар аркылы аеруча кече яшьтән әйбәт бирелә. Шуның өчен укытучы, белем һәм тәрбия бирү бурычын, телне өйрәнүгә кызыксыну тәрбияләү максатын алда тотып, тел дәресләрендә балаларның уеннарын максатка ярашлы итеп оештырырга тиеш.
Уен баланың фән белән кызыксынуын көчәйтә, мөстәкыйльлеген, ихтыяр көчен, акыл эшчәнлеген, зирәклеген, тапкырлыгын үстерә, билгеле бер максат куеп эшләргә өйрәтә, фантазиясен үстерергә, сөйләм телләрен баетырга, белем алу, тәрбия эшчәнлегенә кызыксыну уятырга, тирә - юнь һәм дөньяны, табигатьне танып белүгә омтылыш булдырырга ярдәм итә. Тикшерүләр, һәр төрле эзләнүләр күрсәткәнчә һәм бөек педагоглар фикеренчә, дөрес, кызыклы, максатлы, нәтиҗәле, баланың яшь үзенчәлекләрен искә алып оештырылган уеннар – актив фикер йөртә белгән, иҗат көченә ия булган, һәрьяктан камил шәхес тәрбияләүдә укытучы – педагог, укытучы – тәрбияченең тәрбия һәм белем бирү эшчәнлегендә ышанычлы чараларның берсе.
Уен – гаҗәеп киң төшенчә. Бөек педагог А. С. Макаренко балаларның уеннарын өлкәннәрнең эше белән чагыштырган. Тел дәресләрендә уеннар бәйләнешле сөйләм телен үстерүгә юнәлтелгән һәм шул ук вакытта өйрәтү характерында да булырга тиеш. укучылар коллективында уен һәм белем бирү бер – берсенә тыгыз бәйләнгән. Ләкин шуны да онытмаска кирәк: уен оештырылганчы, төп бурычны билгеләү, укучыларны теоретик яктан әзерләү мөһим. Бурычлар үтәлеп, чишелешнең дөреслеге тикшерелсә һәм нәтиҗә бәяләнсә генә уен максатка ярашлы була.
         Уеннарны материалның үзенчәлеге һәм эчтәлегенә, укучыларның әзерлек дәрәҗәсенә карап, дәреснең өч этабында да: белемнәрне актуальләштергәндә, яңа тема өйрәнгәндә һәм ныгытканда да кулланырга мөмкин. Дәресләрдә уеннар куллану укучыларда кызыксыну тудыра, кызыксыну булса, игътибар да була. Дәресне игътибар белән тыңлаган укучы яңа материалны җиңелрәк кабул итә.
1 нче сыйныф укучылары уенга бик мохтаҗ булганлыктан, уен элементларын яшь үзенчәлекләренә туры китереп сайларга кирәк. Уенның дәрес темасы белән бәйле булуы да шарт. 

Дәрестә уеннар куллану баланың фән белән кызыксынуын көчәйтә, мөстәкыйльлеген, ихтыяр көчен, акыл эшчәнлеген, зирәклеген, тапкырлыгын үстерә, билгеле бер максат куеп эшләргә өйрәтә.

Дәреснең ничек башланып китүе дә аның барышына йогынты ясый. Укучылар игътибарын җәлеп итәрлек кереш сүз, уен элементларын куллану танып – белүгә кызыксыну уята. Мәсәлән: I нче сыйныфта Ә хәрефен өйрәнгәндә, дәрес башында табышмак әйтеп: “ Башы тарак, койрыгы урак, кычкыртып быргысын уята барысын. “ Табышмакның җавабы әтәч булуы, аның Ә хәрефенә башлануын, әтәчнең рәсемен күрсәтү һәм дәрестә Ә хәрефен өйрәнәчәкләрен әйтү балаларда дәреснең темасына кызыксыну уята.
Дәресләрне кызыклы, мавыктыргыч итеп үткәрү, балаларның фикерләү сәләтен, танып – белү активлыгын үстерү. аларның белем алуга сарыф ителергә тиешле вакыты һәм көче заяга китмәсен, уку – язу эше авыр йөккә әйләнмәсен өчен, мин I – II сыйныфларда татар төркемнәрендә татар теле дәресләрендә дидактик уен һәм кызыклы материалларны кулланам.
Дидактик уеннар – катлаулы педагогик күренеш: бер үк вакытта алар кече мәктәп яшендәге балаларны өйрәтүнең уен методы да, өйрәтү формасы да, мөстәкыйль уен эшчәнлеге дә, бала шәхесен һәрьяклап тәрбияләү чарасы булып тора. Өйрәтүнең уен методы буларак дидактик уеннар ике төргә: уен - шөгыльләргә һәм дидактик уеннарга аерылалар. Беренче очракта җитәкче рольне, балаларның шөгыль белән кызыксынуын күтәрү өчен төрле уен алымнарын кулланып, уен ситуациясен тудырып, ярыш элементлары кертеп уйный. Уен эшчәнлегенең төрле компонентларын куллану сораулар, өйрәтүләр, аңлатулар, күрсәтүләр белән бергә алып барыла.
Уен - шөгыльләр ярдәмендә укытучы ниндидер биремнәр биреп, карашлар формалаштырып кына калмый, балаларны укырга да өйрәтә. Аннары бу белем һәм күзаллауларны мөстәкыйль, иҗади уеннарга күчерү мөһим, аларның бала тормышындагы урыны исә уйнарга өйрәтүгә караганда шактый күбрәк булырга тиеш. Уен - шөгыльләр балаларны төрле уен алымнары кулланып, турыдан – туры өйрәтүгә һәм сөйләмнәрен формалаштыруга карый.
Дидактик уеннар балаларны математикага, туган телгә өйрәткәндә, табигать һәм әйләнә - тирә мохит белән танышканда, сөйләм культурасын үстергәндә бик яхшы кулланыла. Шулай ук алар балаларның уйлау сәләтләрен үстерә. Кече мәктәп яшендәге балаларны  әйберләрнең төсе, формасы, зурлыгы белән таныштыру әйберләрнең характерлы үзлекләрен кабул итәргә, күзаллауны үстерүгә зур ярдәм итә. Бу уеннар балаларның сөйләмен дә үстерәләр: сүзлек тулыландырыла һәм активлаша, авазларны дөрес әйтү формалаша, бәйләнешле сөйләм һәм үз фикереңне дөрес итеп әйтә белү үстерелә. Күп кенә дидактик уеннарның бурычлары балаларны әйберләр, табигать күренешләре һәм җәмгыять тормышы турында сөйләшергә өйрәтерлек итеп төзелгәннәр. Аларда фикерләүне  һәм сөйләмне үстерү бердәм бәйләнештә алып барыла. Баланың сөйләме уенда аралашу, бәхәсле мәсьәләләрне чишүдә активлаша. Уен вакытында үз фикерләрен дәлилләү сәләте дә үстерелә.
Дидактик уенны сайлау өчен балаларның әзерлек дәрәҗәсен белергә кирәк, чөнки уеннарда алар инде булган белемнәргә һәм күзаллауларга таянырга тиешләр. Һәр дидактик уенның үз бурычы бар. Бер уен икенчесеннән шуның белән аерыла да. Кагыйдә буларак, бурычлар һәр уенда чишелә, ләкин бер уенда, мәсәлән, хәтерне, икенчесендә – игътибарны, өченчесендә фикерләүне үстерүгә күбрәк игътибар итәргә туры килә. Укытучы моны алдан ук яхшы белергә һәм дидактик бурычны кирәгенчә билгеләргә тиеш. Уен барышында аралашу мөмкинлеге байый һәм киңәя. Шулай итеп, бала үз фикерен әйтер өчен сүз сайлый һәм аны урынлы куллана. Нәтиҗәдә баланың бәйләнешле сөйләменең грамматик төзелеше формалаша. камилләшә, сүзлеге байый, сәнгатьле сөйләм күнекмәләре үсә.
Уенда мәкаль - әйтемнәр, тизәйткечләр, санамышлар, табышмаклар да кулланыла. Бу исә сөйләм телен үстерә, балаларның фмкерләү сәләтен активлаштыра.

Укучыларны орфография кагыйдәләренә төшендерүдә дә дидактик уеннарның әһәмияте зур. Уеннарны белемнәрне ныгыту, камилләштерү, укучыларга грамоталы язу күнекмәләре бирү максатыннан уздыру уңай нәтиҗә бирә.
Уеннар – сөйләм телен, туган телне өйрәтү, камилләштерүнең иң үтемле чарасы. Бигрәк тә сүзле уеннар туган телендә иркен сөйләшә алмаган татар балаларына ана теленә өйрәтүдә яхшы нәтиҗә бирә.

Бала сүзле уеннарны яратса, алар белән танышса, аның сүз байлыгы тизрәк арта, бәйләнешле сөйләм күнекмәләре үсә, ана телендә сөйләшү, аралашу даирәсе киңәя. Сүзле уеннар тәрбия чарасы буларак та отышлы, чөнки алар барышында күмәклек, дуслык, игътибарлылык, ярдәмләшү, шәфкатьлелек кебек матур сыйфатлар да, шулай ук бала күңелендә туган телне, халкыбызның үткәнен, гореф – гадәт, йолаларын ихтирам  итү, үз милләте белән горурлану, ә рус телле балаларда татар телен өйрәнүгә кызыксыну хисләре тәрбияләнә.
Уеннар, тәрбия чарасы буларак, баланың шәхес булып формалашуына зур йогынты ясый, психик үсешенә ярдәм итә. Тел дәресләрендә кулланылган уеннар балаларда телне өйрәнүгә кызыксыну, теләк уяталар

